
Говор на амбасадорот Филип Т. Рикер  

по повод Деновите на светската музика  

посветени на Даниел Перл 

Капан Ан – 21 октомври 2010, 19:30 часот  

 

 

Добредојдовте, и ви благодарам на сите што ни се придруживте на 

вечерашниов многу посебен концерт, дел од Деновите на светската музика 

посветени на Даниел Перл. Ова е весел настан кога, со луѓето и публиката во 

целиот свет, ја славиме овогодинешната тема “Хармонија за човештвото”.  

Особено сакам да им се заблагодарам на Миле, Жарко, Борјан, Петрит и на 

Стојан што ја формираа групата “Репортери” и го посветија своето време и 

музички талент за оваа извонредна цел. Се надевам дека ова е првиот настап 

од многуте што ќе следат!    

 

Музиката е јазик кој сите го разбираме, без оглед на нашата култура, и 

национална или етничка припадност. Музиката може да лечи и да инспирира. 

Даниел Перл, новинар на Вол Стрит Џорнал и талентиран музичар, го знаеше 

ова.  Патувајќи по светот, Дени свиреше со музичките групи во сите средини 

во кои работеше. Во 2002 година, додека работеше на една сторија во 

Карачи, Пакистан, Даниел беше киднапиран и убиен од екстремисти.   

 

Веднаш по оваа ужасна трагедија, семејството и пријателите на Дени ја 

основаа Фондацијата Даниел Перл и Деновите на светска музика, за да 

укажуваат на итната потреба од толеранција и взаемно разбирање преку 

моќта на музиката.  Од 2002 година наваму, Деновите на музика посветени на 

Даниел Перл обединија повеќе од 6.000 изведувачи во 105 земји.   

 

Во март оваа година, претседателот Обама го потпиша Актот Даниел Перл за 

слобода на медиумите. “Загубата на Даниел Перл беше момент што го 

привлече светското внимание, бидејќи не потсети колку е драгоцена 

слободата на печатот,” рече претседателот, “и не потсети дека постојат луѓе 

кои би направиле се за да ги замолчат новинарите во светот.” 

 



Се надевам дека оваа вечер ќе послужи како потсетник за сите нас дека 

слободата – на печатот, на изразувањето, во многу аспекти на нашиот живот 

– може да бара храброст.  Таа бара одлука од страна на секој новинар дека ќе 

трага по вистината и ќе го задржи интегритетот. Дени Перл ја имаше 

донесено таа одлука. Тој, исто така знаеше дека сите ние би можеле да 

користиме малку повеќе музика во нашите животи за да се воздигнеме 

духовно и да најдеме инспирација.     

 

Повторно, благодарност до овие пет новинари кои го продолжуваат делото на 

Даниел и ни го подигаат расположението оваа вечер.   

 

 

  

 

 


